
Deel vier

4.
BEPLANNING VAN ’n RENTMEESTERSKAPPROGRAM
’n Voorbeeld om ’n projek in ’n gemeente te beplan om rentmeesterskap te bevorder.  Dit sluit ’n vorm vir verbintenis, tydskedules en kommunikasie in.

4.1
IDEES OOR ’N PROGRAM

4.1.1
Algemeen

Waaraan dink jy heel eerste wanneer jy die woord "rentmeesterskap" hoor:

• Geld . . . ?!

• Wil die kerk dalk meer geld hê?!

In sy boek Generous people gee Eugene Grimm die volgende breë raamwerk tot die verstaan van rentmeesterskap:

"Christian stewardship is the management of a household, usually on behalf of someone else.  While that management has a financial dimension, it also includes responsibility for everything in the household.  A manager cares for, protects, conducts, and administers.  Christian stewards are not owners; they are the trustees of an enormous God-given estate.  What God gets done through congregations happens through the money that stewards manage."

In die briewe aan die Korintiërs is twee perikope vir Bybelstudie oor rentmeesterskap, waarin Paulus aandag aan (riglyne oor) hierdie onderwerp gee:

1 Korintiërs 16:1 tot 4
• 

Die gee van offers is ’n daad van aanbidding.

• 

Gee sistematies.

• 

Gee in verhouding tot jou inkomste.

• 

Beplan jou offers vooruit.
2 Korintiërs 8:1 tot 5

Hulle offers was ’n voorbeeld van:

• 

oorvloedige vrygewigheid (vers 2),

• 
buitengewone offervaardigheid (vers 3),

• 
totale betrokkenheid (vers 4),

• 
lewende geloof en totale toewyding en oorgawe (vers 5), en

• 
buitengewone vertroue in God (vers 12).

Ook op ander plekke in die Bybel (lees byvoorbeeld Lukas 16:1 tot 13, 12:35 tot 48) word die rentmeester beskryf as iemand wat:

• 
die bestuur van ’n huishouding (gewoonlik vir iemand anders) behartig en

• 
verantwoordelikheid vir alles in die huishouding (nie net finansies nie) neem.

Om die begrip "rentmeesterskap" verder te onderstreep, gee Eugene Grimm ook definisies uit ander bronne:

• 
die gelowige se reaksie op die vernuwende liefdeswerk van die Here

• 
’n manier waarop ons ons hele lewe en al ons besittings bestuur

• 
wat jy doen nadat jy gesê het: "Ek glo!"

• 
die versorging van alles wat God aan jou toevertrou het

• 
die vrug van saligmakende geloof

• 
die gemeente in beweging op die Koninkryksweg

• 
die manier waarop ons die bronne wat God aan ons toevertrou het, gebruik vir die doel waarvoor God ons geroep het.
Rentmeesterskap gaan dus nie net oor geld nie; dit is die manier waarop ons as nuwe mense in Christus ons hele lewe en al ons besittings onder leiding van die Heilige Gees bestuur tot eer van God en tot uitbreiding van sy koninkryk!

Rentmeesterskap gaan egter wel oor geld ook:

• Geld is baie belangrik vir die bediening en getuienistaak van elke gemeente.

• Geld was in die Bybelse tyd ook belangrik –

- 16 van die ± 38 gelykenisse van Jesus het iets oor geld gesê

- ongeveer ’n derde van sy lering het oor geld gegaan

- naas die Koninkryk as belangrikste tema van Jesus se lering staan geld (Grimm bladsy 19).
Jesus het verstaan hoe belangrik geld in mense se lewens is, daarom dat Hy ook teen die gevaar daarvan gewaarsku (Matteus 6:21, 24)!

4.1.2
Algemene riglyne oor rentmeesterskap

4.1.2.1
Deurbreek eers ’n paar illusies

•
Raad aan ’n nuwe predikant: "Onthou, Dominee, in hierdie gemeente praat ons nie oor geld nie."  Gemeentes met groeiende inkomste en effektiewe bedienings praat wel oor fondse en rentmeesterskap!

•
Mense reageer nie outomaties met goeie dankoffers op die evangelie nie ("Preek net en die geld sal kom," is ’n illusie).

•
Gereelde erediensbywoning lei nie noodwendig tot goeie dankoffers nie.

•
Gemeentes kan nie wag totdat mense ’n sekere geestelike peil bereik voor hulle werklik offervaardig raak nie; geestelike groei word dikwels juis verhinder deurdat mense nie gehoorsame rentmeesters is nie.

4.1.2.2
Hoe kommunikeer ek rentmeesterskap?

•
Hou dit Bybels: Mense moet bewus wees dat die rentmeesterskapbediening op Bybelse beginsels berus.

•
Hou dit positief: "Mense gee nie vir ’n sinkende skip nie!"

•
Beklemtoon die missie van die gemeente, wat uitloop in bedieninge (oproepe wat gaan om die gemeente se begroting het nie die gewenste langtermynuitwerking nie).

•
Veronderstel dat die lidmate goeie rentmeesters wíl wees – dit bou vertroue en respek! (Baie mense weet nie hoe nie).

•
Maak die rentmeesterskapprogram los van die begroting.

4.1.2.3
"Behoefte om te gee"

"Effective stewardship education always focuses on the need of the giver to give, not on the need of the church to receive."
•
Daag lidmate uit om hulle vooraf te verbind tot ’n spesifieke bedrag vir die jaar (skriftelike geloofsverbintenis).  Gemeentes wat dit doen, ondervind ± 30% groei in dankoffers.

•
Daag lidmate uit om jaarliks hul dankoffers met ’n sekere persentasie te verhoog in die strewe na 10% van hul inkomste.

•
Maak lidmate bewus van watter persentasie van hulle inkomste hulle gee:

- kommunikeer eerlik, opreg en openhartig met die gemeente

- die leiers (byvoorbeeld die lede van die Finanskommissie) se gesindheid en voorbeeld van rentmeesterskap is deurslaggewend.

Die vraag om te vra, is níé: "Sal jy dit oorweeg om jou dankoffer aan te pas?" nie, maar: "Met hoeveel wil jy in die volgende jaar groei in offervaardigheid?"

4.1.2.4
Rentmeesterskap ’n vreugde!

Mense gee om die volgende redes:

Om te gee, is ’n dankbare reaksie op God se liefde.

Om te gee, gee sin en betekenis aan die lewe.

Mense hou daarvan om ander in nood te help.

Om geld te gee, is ’n geestelike reaksie op God se gawe van verlossing.

Mense gee omdat iemand hulle gevra het om te gee.

Mense gee aan mense vir wie hulle vertrou.

Mense gee graag vir gemeentes wanneer hulle glo in die gemeente se missie en bediening.
4.1.3
Rentmeesterskapprogram

4.1.3.1
Visie van die gemeente

Rentmeesterskap moet deel van die gemeente se visie vorm.  Vrae soos die volgende behoort gereeld gevra te word:

Wat is die gemeente se identiteit?

Wat wil die gemeente doen/bereik?

Waarheen is die gemeente op pad?

Visieformulering lei dadelik tot sorgvuldige beplanning van alle gemeenteaktiwiteite.  Die gemeente se visie behoort op alle moontlike maniere gekommunikeer te word.

4.1.3.2
Die leierskap deel die visie

Alle gemeenteleiers moet op die visie inkoop, hulle daartoe verbind, en die visie by alle gemeenteaktiwiteite leef en kommunikeer. "Leaders lead best by example.  What people do, is far more powerful than what they say".

Die predikant(e) en die Finanskommissie/Dagbestuur of die Rentmeesterskapkomitee moet die rentmeesterskapprogram deeglik beplan en seker maak dat dit deurgevoer word.

4.1.3.3
Beplanning/opvoeding

Allereers moet die Bybelse beginsels van rentmeesterskap gereeld aan die gemeente voorgehou word deur onder meer prediking, Bybelstudie, inligting, getuienisse en praktiese voorbeelde in die gemeente.

Beplanning van die praktiese implementering van ’n rentmeesterskapprogram moet deel wees van elke gemeente se jaarbeplanning.

Help lidmate om rentmeesterskap te verstaan as deel van hul getuienis – en daarmee weg te beweeg van die persepsie dat die kerk net nóg meer geld vra.

Begelei lidmate om ’n persentasie van hul inkomste te gee.

4.1.3.4
Effektiewe inligtingsprogram

Die gemeente moet rentmeesterskap verstaan en begin uitleef. Die kerkraadslede moet die lidmate volledig inlig.

Inligting oor hoe die program verloop en bestuur word, is noodsaaklik.

Gee volledige inligting oor beoogde gemeenteaktiwiteite/-projekte aan die lidmate deur.

Brei bestaande bedieninge op vindingryke maniere uit en stel hulle beter bekend, dan sal meer lidmate daarby wil betrokke wees.

’n Goeie verstaan van rentmeesterskap en genoeg toeligting bevorder die aanvaarding van eienaarskap van die gemeentewerk.

4.1.3.5
Appèl op lidmate

Rentmeesterskap is ten diepste ’n geestelike saak.  Gesprek met die Here oor hoe elkeen ’n rentmeester in sy koninkryk moet wees, is die beginpunt.  Wanneer ons vanuit dié hoek ook oor ons offers (geld) begin dink en na die wil van die Here vra, sal baie dinge verander.

4.1.3.6
Verbintenis

Met die Bybelse opdrag as agtergrond vir gemeenteaktiwiteite/-projekte is ’n skriftelike verbintenis moontlik.

Die leraar(s)/Rentmeesterskapkomitee/kerkraad én lidmate moet die geleentheid kry om hulle tot die koninkrykswerk te verbind.  (Verskillende maniere is moontlik!)

4.1.3.7
Begroting

Met ’n skriftelike verbintenis van die gemeentelede kan die begroting sinvoller saamgestel word.

Gee die hele gemeente insae in die volledige begroting.

4.1.3.8
Effektiewe insameling/bestuur/kontrole

Kies die insamelingsmetode wat die beste in die plaaslike gemeente sal werk.

Die Diakonie- en Rentmeeterskapdiensgroep moet elke maand die hele proses bestuur.

Opvolgaksies/kontrole bly belangrik.

Die gemeente moet maandeliks ingelig word oor vordering.

4.1.3.9
"Suksesse"/groei in bedieninge

Vordering word beklemtoon.

Dankbaarheid staan voorop.

Nuwe bedieninge ontstaan.

Aanmoediging/lof vir wat reeds bereik is.

Volledige praktiese programme:

Generous people deur Eugene Grim

Dankofferveldtog deur ds Mike Smuts

First fruits deur LV Grissen

Consecrating stewards deur ED Miller
4.1.4
Baie belangrik!

4.1.4.1
Die rentmeesterskapprogram moet deel wees van ’n gemeente se totale bediening.

4.1.4.2
Die duurste rentsmeesterskapprogram is óf die een wat misluk óf die een wat nie aangepak is nie.

~oo00oo~
4.2
FASETTE VAN SO ’N PROGRAM

4.2.1

Bybelse Rentmeesters:  Bybelse plan


Wat die Bybel oor Rentmeesterskap sê, is die "basis"-dokument.  Dit behandel die saak waarom dit gaan.  Vergelyk punt 2.
4.2.2
Finansiële bestuursplan vir gemeentes


Dit is ’n diagnostiese vraelys wat Kerkrade wil help om eerlik na hulle gemeente en die waarneembare tendense te kyk.  Hieruit kan moontlike oorsake en simptome onderskei, en aksiestappe bepaal word.  Vergelyk punt 3.
4.2.3
Skriftelike dankoffer verbintenis


Die betekenis en voordele van ’n skriftelike verbintenis word genoem en ook voorbeelde wat prakties gewerk het, gegee.

4.2.4
Tydskedulering


’n Voorbeeld hoe die tydsverloop vir die verskillende aksies moontlik kan wees.

4.2.5

Kommunikasie


’n Paar riglyne oor kommunikasie, want as ons die "droom" nie effektief kommunikeer nie, sal daar niks van kom nie!

4.3
’N SKRIFTELIKE DANKOFFERVERBINTENIS

4.3.1
Hier is ’n paar feite

4.3.1.1
Gemiddeld gee ons lidmate minder as 2% van hulle inkomste vir Here via ons gemeentes.  Die Bybel se maatstaf is steeds 10% (Matteus 23:23) hoewel die NT die begrip “volgens vermoë” sterk na vore bring.  Groot verhogings sal moeilik eensklaps gehaal kan word, maar as lidmate geleer word om jaarliks te groei in offervaardigheid, volgens elkeen se vermoë, sal daar baie geestelik heil saam kom!

4.3.1.2
Van dit wat gegee word, is 70% gegrond op impulsiewe besluite.  Maar die Bybel sê, “elkeen moet gee soos hy hom in sy hart voorgeneem het (begroot) want God het ’n blymoedige gewer lief ” (2 Korintiërs 9:7).  Ons moet lidmate help om daardie blymoedigheid te ervaar deur weldeurdag te begroot ten opsigte van hulle dankoffer.

4.3.1.3
82% Kerklidmate sal meer vir die Here gee as hulle gevra word.  Paulus het sonder huiwering die Korintiërs uitgedaag om oorvloedig te gee!  Hy het selfs ’n tweede keer dringend en motiverend gevra vir die Here se werk(1 Korintiërs 16 :1-3, 2 Korintiërs 8,9 ).


Iemand het gesê:
· Geld word nie gegee nie, dit moet ingesamel word 

· Geld word nie aangebied nie, dit moet gevra word

· Geld kom nie vanself nie, dit moet gehaal of self geneem word

4.3.1.4
Lidmate wat ’n skriftelike voorneme ten opsigte van dankoffer maak, gee gemiddeld 3 maal meer as ander.  Loren Mead het gesê:  “Benewens die planmatige lering oor Christelike vrygewigheid is die minste, waarsonder geen gemeente kan voortbestaan nie, ’n program waarin lidmate jaarliks tot ’n nuwe dankofferverbintenis gelei word.”

4.3.1.5
Hoe meer welvarend mense word, gee hulle proporsioneel minder vir die Here.  Maar die Bybel leer dat elkeen volgens vermoë moet gee!  Ons moet lidmate leer en help ervaar wat Jesus gesê het: “Om te gee maak ’n mens gelukkiger as om te ontvang” (Handelinge 20:35)

4.3.1.6
Mense gee graag vir die Here.  Maar dit is afhanklik van ’n verhouding met ons lewende Here en eienaarskap met die Visie van die Kerk/gemeente.

4.3.2
Voordele van ’n skriftelike dankofferverbintenis

4.3.2.1
Gemeentes waar lidmate gevra word om ’n dankofferverbintenis te maak, se gemiddelde offergawes is 30% hoër as hulle wat dit nie doen nie.

4.3.2.2
Gemeentes met ’n jaarlikse program vir Bybelse rentmeesters se inkomste is 23% hoër as dié daarsonder.

4.3.2.3
Gemeentes waar lidmate gevra word om te groei tot die gee van "’n tiende" is die inkomste 20% hoër as die wat nie.

4.3.2.4
Waar al drie bogenoemde toegepas word, is die inkomste 39% hoër.



[Bron:  Generous giving:  www.generousgiving.org]

4.3
Om te onthou

4.3.1
Nie almal sal ’n skriftelike verbintenis maak nie, maar hulle sal wel positief reageer op die proses.

4.3.2
Al is die eerste keer nie 100% suksesvol nie, moenie ophou nie – gaan voort, leer uit foute en suksesse, en probeer weer (volgende jaar).

4.4
Inhoud van ’n Verbintenisvorm
4.4.1
Gemeente se visie
4.4.2
Belangrikheid van verbintenis aan die Here

4.4.3
Dankoffer as reaksie op die Here se gawe in Jesus Christus

4.4.4
Versoek om huidige dankoffer as % van inkomste te bereken, en verbintenis te maak wat 1% hoër is

4.4.5
Plek om verbintenis na biddende oorweging, in te vul

4.4.6
Aanwysings van hoe die dankoffer gegee kan word

4.4.7
Moontlik plek om ander betrokkenhede en verbintenisse te kan aandui

4.4.8
Afskeurstrokie waarop verbintenis gedupliseer en by lidmaat (in Bybel?) gehou word.

4.4.9
Die vorm kan ook meer omvat as ’n Dankofferverbintenis:  verbintenis tot Rentmeesterskap in omvattende sin:  Geleenthede, Gawes, Geld en Grond.

Voorbeelde van ’n verbintenis
NG Kerk . . . . . . . . . .

My verbintenis vir 2008/2009
Die kerkraad van . . . . . . . . Gemeente vra dat jy in diepe afhanklikheid van die Here hierdie verbintenisvorm deurgaan en met die Verbintenissondag op 24 Februarie 2008 voltooi en inhandig.  Hierdie verbintenisvorm wil jou begelei ten opsigte van jou verbintenis aan God, die gemeente, asook jou verbintenis aan die nood van mense en die wêreld.

My verbintenis aan God

Die verhaal van Israel in die Ou Testament en die verhaal van die Nuwe-Testamentiese kerk handel oor mense wat deur God geroep, gered, vernuwe, gestuur en daagliks gelei word.  Dit is die verhale van ’n unieke verhouding tussen God en sy kinders wat tot ’n lewenswyse waarin hulle God in alles dien en Christus navolg, opgeroep word.  Ons is geroep om ’n 7-dag Christen te wees.

Dink oor die volgende na en verbind jouself opnuut aan God deur jou handtekening:
· Ek glo in een lewende God die Vader van wie ek die lewe ontvang;  sy Seun, Jesus Christus, my Verlosser en Heer; en die Heilige Gees wat my daagliks verander en vernuwe

· Ek verbind my daartoe om daagliks my lewe op God te rig en Sy wil in alles te soek;  om ander gelowiges as medegelowiges in Christus raak te sien, te dien, lief te hê en te versorg; om getuies van Sy genade en liefde, Sy vrede en reg te wees.

My handtekening:

My verbintenis aan die gemeente

Die verlossingswerk van die drie-enige God word sigbaar in die gemeente/kerk as die instrument waardeur God sy koninkryk wil laat kom in hierdie wêreld.  As gemeentelede is ons medewerkers in diens van God.  As medewerkers van God het elkeen van ons iets om aan te bied.  Ek kan van my gawes, tyd en geld tot beskikking stel vir die bediening van die gemeente.  Ons glo dat ons as gemeente nie net ter wille van onsself bestaan nie, maar vir mense en ’n wêreld in nood.

Oordink die volgende en verbind jouself opnuut aan die gemeente deur jou handtekening:
· Ek onderneem om God te dien soos wat Hy dit in sy Woord aan ons as gemeente en aan my bekend maak deur:  Hom te aanbid;  medeverantwoordelikheid vir die versorging en opbou van mekaar in die gemeente te neem;  en uit te reik na mense en ’n wêreld in nood.
· Ek onderneem om met die gawes wat die Here vir my gegee het spesifiek by die volgende bedieninge binne die gemeente betrokke te wees . . . . . . . . . . . . . .

My handtekening:

Dankoffer

Om as gemeente instrument te wees waardeur God sy koninkryk laat kom in hierdie wêreld speel die beskikbaarheid van fondse ’n wesenlike rol.  As lidmaat is ek nie net medewerker nie, maar ook aandeelhouer in die gemeente wat deur God met ’n bepaalde opdrag gestuur word.  Die Here seën my sodat ek ook vir nader tot seën kan wees.  God roep ons om onder leiding van die Heilige Gees vrywillig, sistematies, met blydskap en ’n oop hart te gee sodat ons as gemeente ons roeping kan uitleef.

Oordink die volgende en besluit waartoe jy bereid is om jouself te verbind en bevestig dit met jou handtekening:
· Uit dit waarmee die Here my seën wil ek graag die volgende maandelikse bedrag       R . . . . . . of jaarlikse bedrag R. . . . . . . . .  gee vir die instandhouding van die gemeente sodat dit waartoe die Here ons roep, ’n werklikheid word.

Geloofsoffer
Geloofsoffers is spesiale (bo-en-behalwe) offers wat uitsluitlik vir uitreiking na mense en ’n wêreld in nood aangewend word.  Dit is offers waarvoor lidmate die Here in die geloof vertrou.  Dit word dus nie bloot  afgetrek van maandelikse dankoffers nie.  Jy beskik waarskynlik (nog) nie oor die fondse wanneer jy die belofte aflê nie, maar vertrou die Here om dit te voorsien.  Die voorsiening kan op ’n verskeidenheid van  maniere wat Hy mag goeddink, gebeur.

Dink na oor die volgende en besluit waartoe jy bereid is om jouself te verbind en bevestig dit met jou handtekening:
· In die geloof verbind ek my daartoe om die volgende maandelikse bedrag  R . . .  te gee vir die uitreik na mense en ’n wêreld in nood.  Noem asb as dit vir ’n spesifieke projek van uitreik aangewend moet word.

Handtekening:




Spesifieke projek:

Persoonlike inligting:

Van:





Voorletters:  

Titel:

Noemnaam:

Woonadres:

Posadres:

Tel (huis):


Tel (werk):


Selfoon:

e-pos:

Omgeegroep/wyk:

(Die volgende inligting kan afgeskeur word sodat lidmate dit in hul Bybel kan bêre)

Persoonlike rekord

Ruimte vir elke maand om af te merk of dank- en geloofsoffers oorbetaal is.

Agterop persoonlike rekord

My verbintenis vir 2008/2009
Ek het ek myself weer opnuut aan God verbind deur die volgende verbintenis:
· Ek glo in een lewende God die Vader van wie ek die lewe ontvang; sy Seun, Jesus Christus, my Verlosser en Heer; en die Heilige Gees wat my daagliks verander en vernuwe
· Ek verbind my daartoe om daagliks my lewe op God te rig en Sy wil in alles te soek; om ander gelowiges as medegelowiges in Christus raak te sien, te dien, lief te hê en te versorg;  om getuies van Sy genade en liefde, Sy vrede en reg te wees.

Ek het myself weer opnuut aan die gemeente verbind met die volgende verbintenis:
· Ek onderneem om God te dien soos wat Hy dit in sy Woord aan ons as gemeente en aan my bekend maak deur: Hom te aanbid; medeverantwoordelikheid vir die versorging en opbou van mekaar in die gemeente te neem; en uit te reik na mense en ’n wêreld in nood.
· Ek onderneem om met die gawes wat die Here vir my gegee het spesifiek by die volgende bedieninge binne die gemeente betrokke te wees:   . . . . . . . . . . . . . .

Ek het onderneem om R  ........  per maand/R      per jaar as dankoffer tot beskikking van die gemeente te stel.

Ek het ook onderneem om R ..........  per maand as geloofsoffer tot beskikking te stel vir die uitreiking na mense en ’n wêreld in nood.

Handtekening:

Datum: 

4.4
TYDSKEDULES
(’n Voorbeeld)

Week 1
Leierskap bespreek program en pas aan vir die gemeente



Beplan "Ontvriesing"

Week 2 en 3
"Ontvriesing" begin en gaan voort tot by week 10

Week 4
Voorlegging deur Finansiële Kommissie bespreek



Aanbeveling ten opsigte van Program en Diensgroep na Kerkraad

Week 5 en 6
Kerkraad bespreek en besluit oor Program en Diensgroep
Week 7
Diensgroepvergadering 1



Konstituering



Formuleer Doelstelling



Aanvanklike beplanning en behoefte-bepaling



Besluite oor aksies en wie uitvoer



Verdeel in kleiner diensgroepe
Week 8
Diensgroepvergadering 2



Terugvoer oor opdragte



Vormgewing vir Program / Proses



Besluite oor sprekers (Predikers / getuienisse)

Skeduleer aksies volgens tyd tot by Verbintenisfees



Begroting en ander behoeftes vir aksies



Terugvoer aan Kerkraad:  Goedkeuring vir proses en begroting

Week 9
Diensgroepvergadering 3



Terugvoer en opvolg



Goedkeuring van Inligtingstukke



Hoe verskillende kommunikasiegebeure bymekaar inpas



Drukwerk en ander duplisering



Bevestig met sprekers

Week 10
Diensgroepvergadering 4



Kerkraad kry Inligtingstukke en Verbintenisvorms



Preek 1 met getuienisse

Verdere doelgerigte kommunikasie (byvoorbeeld briewe na /besoeke by lidmate)

Week 11
Diensgroepvergadering 5



Kerkraadvorms kom terug



Preek 2 met getuienisse



Verdere doelgerigte kommunikasie



Verbintenisvorms met inligting na lidmate

Week 12
Diensgroepvergadering 6



Alle Kerkraadvorms terug



Preek 3 met getuienisse

Week 13
Diensgroepvergadering 7



Verbintenisfees op Sondag



Gemeente bring Verbintenisvorms

Week 14
Dank en terugvoer aan gemeente (persoonlike brief?)



Nog verbintenisvorms ingehandig

Diensgroepvergadering 8

Evaluering

Beplan vir volgende jaar

Diensgroep gaan voort met beplan en moniteer van deurlopende kommunikasie

~oo00oo~

4.5
KOMMUNIKASIE
In die hele proses is die manier waarop gekommunikeer word, uiters belangrik.  In al die verbale en skriftelike kommunikasie moet onder andere die volgende onthou word:

4.5.1
Dit moet ten diepste gaan om die mense se verhouding met die Here en hulle eienaarskap van die gemeente se Visie.

4.5.2
Die klem moet val op die lidmaat se behoefte om vir die Here te gee, eerder as die gemeente se behoefte om te ontvang.  (Kinders van die Here bring graag ’n offer met ’n lieflike geur…. Filippense 4:18b)

4.5.3
Wees altyd positief en entoesiasties.  Dit inspireer.

4.5.4
Onthou die redes waarom mense gee:

· omdat dit hulle dankbare reaksie op die Here se goedheid is 

· omdat dit betekenis aan hulle lewe gee (lewe word "groter")

· omdat dit jou gelukkiger maak om te gee as om te ontvang

· omdat mense graag ander mense help
· omdat iemand hulle gevra het

· omdat hulle eienaarskap vir ’n Visie aanvaar

En ook die redes waarom hulle nie genoeg gee nie:

· Wanneer hulle nie aan die Here behoort nie

· Wanneer hulle nie die gemeente se visie deel nie

· Wanneer hulle nie genoeg inligting het nie

· Wanneer hulle nie gemeenskap van gelowiges ervaar nie

· Wanneer hulle dink hulle betaal net die Dominee se vergoeding.

4.5.5
Mense gee vir mense.  "Vertaal" dus die kommunikasie so dat die hoorder / leser verstaan "wat dit vir mense doen", en hoe die Koninkryk van die Here daardeur in mense se lewens kan kom.

4.5.6
Waak daarteen om mense te laat skuldig voel.  Die Here Jesus Het dit nooit iemand laat skuldig voel nie – selfs iemand soos Saggeus:  Jesus het hom op sy gemak geplaas, maar toe hy Hom regtig leer ken het sy lewe en beursie verander.   Paulus het ook nie die gemeente laat skuldig voel nie.  Lees gerus 2 Korintiërs 8 en 9 en kyk hoe hy voorbeelde gebruik om positief te motiveer.  (2 Korintiërs 8:12 stel dit treffend:  As die goeie wil daar is en iemand gee volgens wat hy het, neem God die gawe aan.  Hy verwag nie van hom wat hy nie het nie.)  Kyk ook 1 Timoteus 6:17-19.

4.5.7
Vyf keer:  Navorsing het getoon dat mense (gewoonlik) iets eers onthou nadat dit vyf keer (op verskillende maniere) met hulle gekommunikeer is.  Moet dus nooit dink dat mense se handelswyse gaan verander met een of twee keer se "preek" nie.  Gebruik alle moontlike maniere:  in eredienste, by wyks- en omgeegroepe, skriftelik (byvoorbeeld Aankondiginge/Bulletin, Maandbrief, Persoonlike briewe aan lidmate, e-pos), Baniere ensovoorts, ensovoorts . . .
4.6
insamelingsmetodes
Insamelingsmetodes is eintlik ’n klein afdeling (resultaat) in die dien van ’n baie groot saak.  Om net insamelingsmetodes te verfyn en op te skerp, mag selfs negatief ervaar word.

Die insamel van dankoffers kan beter beplan en gekontroleer word as lidmate weet watter programme/aktiwiteite vir die jaar beplan word, as lidmate eienaarskap daarvoor aanvaar en hulle verbind (’n belofte maak) om hul dankoffers gereeld te gee.

Daarná sou die beste insamelingsmetode(s) geïmplementeer kon word. Watter uitgangspunt is dus nodig?

4.6.1
"Tiende"-beginsel (tithing)

•
Elke lidmaat word gevra om ’n tiende te gee.

•
Evangeliese kerke/predikers neem die leiding hier.

•
Moenie nie oor geld preek nie.

•
Moenie ander insamelings hou nie.

4.6.2
Beloftes/beplanning (pledging)

•
Vestig ’n deurlopende rentmeesterskapprogram in die gemeente.

•
Lidmate kan byvoorbeeld ’n persentasie van hul inkomste gee.

•
Almal gee ’n belofte, wat gekontroleer/jaarliks hersien word.

4.6.3
Lidmaatbydraes (offering)

•
Daar is geen definitiewe program nie.

•
Probeer lidmate oorreed om eienaarskap van projekte te aanvaar.

•
Ons hoop lidmate gee ’n tiende, of wens beloftes word vanself waar!

4.6.4
Wat pas by die NG Kerk?

Dit wil voorkom of baie gemeentes stilstaan by lidmaatbydraes.

’n Beter opsie sou wees om ’n deeglik beplande rentmeesterskapprogram in elke gemeente te loods, wat onder meer die volgende sou kon beklemtoon:

•
persoonlike "verbintenis" met die Here: Toewyding sluit alle fasette van jou lewe in – ook jou geld.

•
lidmate moet "inkoop" in die gemeente se visie. Hiervoor moet die gemeente se projekte/ aktiwiteite duidelik uitgestippel/gekommunikeer word.

•
eers nadat lidmate hul verbintenis/belofte gemaak het om getrou dankoffers te gee , word insamelingsmetode(s) opgeskerp en dankoffers gekontroleer.

Die moontlike insamelingsmetodes, soos in die tabelle uiteengesit, het almal voor- en nadele.

Elke finansiële kommissie moet dit evalueer en besluit watter die geskikte metode(s) in hulle spesifieke omstandighede is.

4.6.5
Altyd belangrik
•
Gee beplanning/inligting deur.

•
Kontrole/opvolgwerk/herinnering/herhaal.

•
Die bestuur van die hele program moet níé die oorheersende saak in die gemeente word nie!

4.6.6
Bemakings/trustfondse

Lidmate wat rentmeesterskap verstaan en dit toepas, sal heel moontlik ook beter verstaan dat hulle die kerk se langtermyn aktiwiteite kan help.

Lidmate wat finansieel daartoe in staat is, sou ’n deel van hul bates aan die gemeente kon bemaak.

Dié moontlikheid en die voordele daarvan vir die gemeente kan heel diplomaties aan lidmate oorgedra word.

4.6.7
Verskil tussen rentmeesterskap en fondsinsameling

Soms word die klem só sterk geplaas op die begroting wat moet klop, dat enige manier om geld te in, gebruik word.

Rentmeesterskap is onder meer:

•
primêr ’n geestelike saak,

•
deel van dissipelskap,

•
gehoorsaamheid aan die Here,

•
die uitleef van jou commitment tot/verhouding met die Here, en

•
om geld binne die regte, Bybelse perspektief te plaas.

Rentmeesterskap vra van die lidmaat:

"Hoeveel roep God my om te gee uit dankbaarheid vir sy ongelooflike groot genade?"

Fondsinsameling, daarteenoor, is onder meer:

•
die blote insameling van geld,

•
die behoefte om die begroting te laat klop,

•
iets wat lidmate negatief ontvang,

•
gemaklik om verskeie wêreldse maniere van fondsinsameling te gebruik,


byvoorbeeld:
kompetisies met pryse





veilings (wyn, wit olifante)





woekerpogings





konserte





etes





sportaktiwiteite.

Fondsinsameling vra die vraag:
"Hoeveel het die gemeente nodig om die begroting te laat klop?"

	DANKOFFERINSAMELINGS

Algemene praktyk in die NG Kerk



	Metode
	Voordele
	Nadele

	Koevertstelsel 1

• Hulpwerker/diaken deel dit uit

•
Word in erediens in kollektebord geplaas

•
Slegs nommers word gekontroleer – geen bedrae

•
Geen kwitansie aan lidmaat
	•
Verantwoordelikheid rus op lidmaat

•
Dankoffer word na erediens gebring, soos dit hoort
	•
Baie swak kontrole

•
Geen opvolgwerk in praktyk

•
Geen kwitansie aan lidmaat

•
Beperkte kontak met hulpwerker/diaken

	Koevertstelsel 2

• Hulpwerker/diaken deel dit uit

•
Hulpwerker/diaken haal dit by die lidmaat af

•
Lidmaat én hulpwerker/diaken teken vir ontvangs van koevert

•
By kerkkantoor ingelewer

•
Kerkkantoor werk slegs met nommer

•
Globale kwitansie uitgereik – geen bedrag of kwitansie aan lidmaat
	•
Verantwoordelikheid rus op lidmaat

•
As dankoffers glad nie inkom nie, volg diaken en/of ouderling dit op
	•
Geen bedrae beskikbaar vir statistiese doeleindes

•
Geen kwitansie aan lidmaat

•
Opvolgwerk nie altyd effektief in die praktyk nie

•
Beperkte kontak met hulpwerker/diaken

	Koevertstelsel 3
•
Hulpwerker/diaken deel dit uit

•
Hulpwerker/diaken haal dit by die lidmaat af

•
Lidmaat teken vir ontvangs van leë koevert

•
Oorhandig oopgemaakte koevert van vorige maand aan lidmaat met bedrag van bydrae agterop, wat as kwitansie dien
	•
Groter deursigtigheid – lidmaat ontvang "kwitansie"

•
Plaas groter verantwoordelikheid op lidmaat as Stelsel 1 of 2

•
Beter opvolg

•
Dis makliker om lidmate se dankoffertendense statisties te verreken

•
Hierdie stelsel word algemeen in gemeentes gebruik– kan by mekaar leer
	•
Sommige lidmate verkies dat die bedrag van hul bydrae nie openbaar gemaak word nie

	Koevertstelsel 4
•
Jaarlikse bydraes (veral in boerderygemeenskappe)

•
Stelsel 1, 2 en 3 word ook gebruik

•
Sommige gemeentes het afsonderlike dankfeeste in distrikswyke, waarheen koeverte gebring en oopgemaak word
	•
Spesiale dankfeesgeleentheid word geskep
	•
Lidmate neig om met jaarlikse bydraes minder te gee as wat hulle maandeliks sou doen

•
Verdere geleenthede om bydraes te maak, word nie benut nie

	Aftrekorders

•
Lidmaat teken aftrekorder by bank

•
Gee maandeliks ’n vaste bedrag

•
Groter gemeentes laat lidmate jaarliks 'n beloftevorm met ’n nuwe aftrekorder teken
	•
Gereelde, vaste bydraes

•
Bydrae word deel van lidmaat se vaste "uitgawes" – nie aan maandelikse willekeur onderworpe nie

•
Kontroleerbaar
	•
Kan maklik onpersoonlik raak

•
Bydraes stagneer as dit nie jaarliks hersien word nie


	Metode
	Voordele
	Nadele

	Kollekteerstelsel
•
Diaken/hulpwerker ontvang bydrae en reik kwitansie uit

•
By inbetaling word ’n gesamentlike kwitansie uitgereik

•
Praktiese kontrolemaatreëls word toegepas oor kontanthantering en inbetaling deur diakens.
	•
Groot deursigtigheid

•
Goeie dissipline word by diakens en lidmate gevestig

•
Naas Koevertstelsel 3 verseker dit ’n konstante en kontroleerbare inkomste
	•
Maak van diaken ’n blote kollektant

•
Bevorder nie Bybelse siening van rentmeesterskap nie –lidmate sien hul bydrae maklik as "ledegeld"

•
Hulpwerkers/diakens se dissipline is nie altyd na wense nie

	Elektroniese

bankdienste
	Voordele
	Nadele

	Debietorderstelsel
•
Lidmaat teken ’n debietorder

•
Die kerkkantoor hanteer dit

•
Vaste maandelikse bedrag

•
Kan voorsien vir ’n jaarlikse verhoging

•
Tjek-/spaar-/transmissierekeninge

•
Gemeente betaal deel van die koste
	•
Gereelde bydrae

•
Belofte/beplanning deur lidmaat

•
Kontroleerbaar
	•
Kan onpersoonlik raak

•
Geen gereelde kontak

	Internet

•
Direkte inbetalings

•
Toegang gratis (bankdienste = R11,72 per maand)

•
Tjek-/spaar-/transmissie-rekeninge

•
Bankkoste baie laag

•
Benodig gemeente se banktak- en   -rekeningnommer.
	•
Help besige mense

•
Kontroleerbaar

•
Volgens lidmaat se beloftes
	•
Moontlike onderbrekings

•
Geen gereelde kontak

	Geloofsgelofteoffers
	Voordele
	Nadele

	•
Doel waarvoor fondse aangewend word, word baie duidelik gestel

•
Dit is ’n bo-en-behalwe offer naas dankoffers – lidmate onderneem om nie hul dankoffer te verminder nie

•
Beloftevorm is soos ’n "kontrak": Vul dit in en teken dan!

•
Ontvang genommerde koevert vir hierdie doel gedruk

•
Lidmate lewer koeverte tydens erediens in

•
Elke bydrae word gekontroleer
	•
Lidmate is intensief betrokke by die saak

•
Resultate is gewoonlik naby die lidmaat sigbaar: Terugvoering oor projekte vind gereeld plaas

•
Lidmaat aanvaar verant-woordelikheid

•
Waar dit korrek toegepas word, beïnvloed dit dankoffers positief
	•
Kan druk op eie fondse plaas indien dit nie korrek geïmplementeer word nie


~oo00oo~

